
處撫按則撫按別無計策惟參論有司有司別無計策惟

敲朴百姓百姓不安盜賊蜂起此臣等所大懼也又如捕

獲賊犯一節每強盜一起多或二十餘人少或十數人及

事發捕獲豈無逃脱者亡命之徒四散奔逸潜踪隱跡無

人識認卽使　朝廷之力不能得之于四方而況撫按專

駐一方豈能搜之于別省若以此重責撫按亦不過嚴督

司道比較州縣甚者卽加參劾司道州縣官亦別無計策

惟憑應捕人役將平民拷逼承認抵數報完無辜被𡨚致

傷和氣此臣等所大慮也又如提問官員一節若官在地

方人證一拘而集可以依期完報其閒有陞任遠處黜回

原藉者行文提取非數月不至或人證不齊招承不服及

例應駁問者文移往返又非旬月不完若畏避參罰急促

了事又恐有鍛鍊文致潦草踈略之弊此亦非治體之所

宜也以上三事所以不能盡完之故如此且撫按官旣蒙

皇上委任付以地方之責使罰當其罪彼亦輸服無辭若

推抑太過則何而自立于司道有司之上凡事只務速完

苟免參罰將來政事龐雜法紀隳壞非細故也臣等之愚

以爲

皇上所以警飭臣工肅淸吏治不過欲事治民安而已事

苟治不必苛責民苟安不必過求若臣等姑息苟且壞

--

朝廷之法萬萬不敢也竊謂今次罰治仍照節年　明旨

爲當伏乞　聖明裁察不勝幸甚〈綸扉奏草〉

二月輔臣申時行等請　冊立　東宮䟽曰竊惟國本係

于元良主器莫若長子故漢臣有云早建太子所以尊宗

廟重社稷也仰惟

皇上受天眷命纘　祖洪圖德澤浹于寰區嘉祥鍾于胤

嗣自萬曆十年　元子誕生　詔吿天下五年于兹矣卽

今　麟趾螽斯方興未艾正名定分宜在于茲查得　祖

宗朝故事　宣宗以宣德三年立　英宗爲皇太子時年

二歲　憲宗以成化十一年立　孝宗爲皇太子時年六

歲　孝宗以弘治五年立　武宗爲皇太子尙未周歲也

葢　冢嗣升儲所以明震器之重沖年貽哲所以端蒙養

之功　成憲具存昭然可考今　元子聰明克類岐嶷夙

成中外臣民屬心已久及兹　睿齡漸長陽德方亨　冊

立禮儀允宜修舉伏望

皇上祗率　祖宗之舊章深惟　國家之大計以今春月

吉旦　勑下禮部早建　儲位以慰億兆人之望以固千

萬世之基至于出閣　講學及　朝賀等儀稍俟一二年

後　睿體充寔次第上請伏惟　聖明裁斷施行天下幸

甚〈升儲彙錄〉

